
'Swingers' 

Bikoteak trukatzea, edo bikoteak taldeko joko erotikoetan parte hartzea ez da gauza berria. 

AGURTZANE ORMATZA IMATZ 

Sandstone (Topanga, CA.,AEB), 1970ko hamarkada. Kaliforniako Sandstone etxaldearen izena, oso ezaguna egin zen han hasi zirelako lehenengo emakumeen eta gizonen topaguneak Elkarrenganako sentsibilitatean hezteko. 

Sasoi hartan Sandstonera joaten ziren gehienen asmoa beste batekin oheratzea zen. Baina harrigarria zen behin helburu hori argi geratu eta askotan beteta ere parte-hartzaileen artean benetan gertatzen zelako bestearekiko elkar ulermena, norberaren ezagutza sakonagoa eta sentsibilitatearen aberastasuna... Nabarmenekoa zen leku horrek eta haren antolatzaileek - bikote bat- egin zuten ahalegina bertara hurbiltzen zirenen desioak eta beldurrak bideratzeko oso modu atsegin, jator eta naturalean. Hori bai, bakoitzari bere erritmoa errespetatuz. 

Etxaldeko ikastaro eta egonaldietan bakarrik onartzen zituzten bikoteak. Horietariko batzuk behin baino ez ziren joaten, besteak, aldiz, sarriago. Orduan urteko kuota bat ordaindu behar zuten. Astean behin baino gehiagotan bilerak antolatzen ziren etorritako bikoteentzako. Biluzik egotea ez zen beharrezkoa, baina modu horretan agertzen ziren gehienak. Espresio erotikoak edozein lekutan eta momentuan onartuta zeuden. Ez zen bultzatzen inolako drogaren kontsumoa, alkohola barne. Araurik inportantenetariko bat zen errespetua; hori oso argi geratzen zen, parte-hartzaileen artean ez zutelako besterik gabe pentsatzen guztiek joko erotikoetan sartu nahi zutenik. Edonoren ezetza, behin esanda, bikotekideena bazen ere, ezetza zen, eta errespetu osoz hartzen zen. Ez zegoen presiorik, ez galderarik edo konbentzitzeko jokorik. 

Askotan gosariak bat-bateko mintegiak bihurtzen ziren, bart gertatutakoari buruz berba egiteko, sakontzeko, ulertzeko, filosofatzeko... 

Sandstoneko esperientziak oraindik oihartzuna dauka. Aberastasun pertsonalerako edota erotikaren aberastasunerako tailerrak antolatzen direnean Sandstonen espiritua barnean daramate. 

Swinger-en mugimenduak sasoi hartatik ere hartu zuen indarra eta bidea. Hori bai, Terry Goulden liburuan, mugimenduaren hasiera, II. Mundu Gerran agertzen da. Egilearen ustez hegazkin pilotuek eta euren andreek bultzatutako mugimendua izan zen. Dena den sasoi hartan emandakoaren ostean, swing mugimendua hedatu egin zen gaur egun arte. Mugimendu horren bidez, besteak beste, bikoteak trukatzea eta sexualitatearen bizipenaren bestelako filosofia bultzatu izan da. 

To Swing igelesezko berbak zanbulua, oszilazio edo mugitzeko askatasuna esan nahi du. Swinger-ak dira mugitzeko askatasuna jorratu dutenak, batez ere eremu erotikoan. Swinger-ak emakume zein gizonak dira, biak daude parean. Mugimendua batez ere bikoteekin osatuta dago. Bikotekidea trukatzea, taldean joko erotikoak praktikatzea edota desioak bideratzeko eremu bihurtu da mugimendua. Partaideek euren behar eta gurari sexualak onartzen dituzte, elkarren arteko adostasunez bestelako posibilitateak garatzen dituzte, euren bizitza anitzagoa, askeagoa eta aberasgarriagoa izateko. Ez dago sekreturik, ezta zertan ezkutuan ibili beharrik desioen itsasoan. Denek argi baitute desioa askea dela eta inola ere ez dela gertatzen bakarrik eta beti bikotekidearekiko. 

INTERNET ETA KLUBAK. Trukatzeko hainbat modu izaten dira, Internet eta klub pribatuak dira ezagunenak, baina gero eta jende gehiago batzen da inolako dirurik tartean egon gabe. Hau da, klubetan sartzeko dirua ordaindu behar da, eta inolako negoziorekin zerikusirik ez edukitzeko osatu dira bestelako elkarteak. Bikote lagunen artean sortutako elkarteak dira, euren intimitate eta desioak konpartitzeko nahian. Lagunak izaten dira modua horrelakoetan sartzeko, batzutan Internet ere bada modua. 

1980ko hamarkadan mugimendua ez zegoen bere momenturik onenean, baina, egun, berpizten dabil. 600 klub baino gehiago daude Europan eta Euskal Herriko ezagunenak Bilbo aldean. Klub pribatuen artean denetarik dago, batzuetan bikoteek elkar ezagutu baino ez dute egiten, baina gehienetan lekua izaten da trukatzeko edota joko erotikoetan murgiltzeko -beste bikoteak begiratu, biluzik ibili, bikotekidearekin besteen aurrean jolastu...-. Gehienak etxe edota txalet dotoreak izaten dira, spa antzekoak edota landetxe modukoak. Batzuetan jateko edota edateko zerbitzua ere izaten da. 

Swinger-ek kode batzuk dituzte, eta derrigorrez errespetatu behar diren, kanporatua izan nahi ez bada mugimendutik edota klubetatik. Arauak argi geratzea eta adostea ezinbestekoa da dena ondo joateko. 

Araurik inportantena da EZ hitzak, EZETZA adierazten duela. Inork ezetz esaten badu, beti errespetuz jaso behar da, ez da galderarik egin behar ezta inolako presiorik jarri edota konbentzitzeko jokoetan sartu behar, zure bikotekidea izan arren. Egun, ia leku guztietan kondoia erabiltzea ezinbestekoa da. 

Klub gehienetan bikotekide bakoak ez dira onartzen, emakume edo gizon bakarrak bikote-sistemaren orekan eragin handiagoa edukiko dutelakoan. Aldiz, klub batzuetan egun zehatzetan edonor joan daiteke, eta doazen bikoteak jakinaren gainean daude. Dena dela klub edota elkarte bakoitzak arau bereziak ditu, arau batzuek denen oinarrietan egon arren. Egun NASCA erakundeak batzen ditu nazioartean dauden elkarte gehienak. 

Ikusten duzuen moduan badaude hainbat modu desioak bideratzeko, fantasiak garatzeko eta gozatzeko. Bakoitzak aukera dezala berea! 

